
				ଏହି ପୃଷ୍ଠାଟି ବୈଧ ହୋଇସାରିଛି

କବଚ


କେବେ କେବେ ଇଚ୍ଛା ହୁଏ

ଏ ମୋର ଜୀବନ ଯେଉଁ ପରିଧିର କେନ୍ଦ୍ର

ସେ ପରିଧି ବାହାରକୁ ଯାଇ ମୁଁ ଦେଖିବି

କିଭଳି ସେ ଦେଶ

ଆଉ ମୁଁ ସଂକଳ୍ପ ନେଇ

ସେ ବୃତ୍ତର ବାହାରକୁ ଯାଏ

ଗାଡ଼ିର କବାଟ ଖୋଲି

ସନ୍ତର୍ପଣେ ତଳକୁ ଓହ୍ଲାଏ


ସେ ଏକ ଅଦ୍ଭୂତ ଦେଶ

ଶୂନ୍ୟ ମହାଶୂନ୍ୟ

ଯେପରି ମୋ ଜୀବନର ବିଫଳ ମଧ୍ୟାହ୍ନ

ଆକାଶରେ ବୁଲୁଥିଲେ ଛାଇ ସବୁ

ସୂର୍ଯ୍ୟ ଭଳି ଚନ୍ଦ୍ର ଭଳି ନିର୍ଦ୍ଧିଷ୍ଟ ନିଶ୍ଚିତ

ସମୟ ସଂକୀର୍ଣ୍ଣ ହୋଇ 

ହୋଇଗଲା ଗୋଟିଏ ମୁହୂର୍ତ୍ତ


ମୁଁ ଦେଖିଲି ନୁଆ କରି ବ୍ୟବଧାନ

ସୂର୍ଯ୍ୟର ଉଦୟ ଏବଂ ସୂର୍ଯ୍ୟାସ୍ତ ଭିତରେ

ଯେଉଁପରି ବ୍ୟବଧାନ ଅଛି

ଭଲ ପାଇବା ଓ ଭୁଲିଯିବା

ଦେଖିବା ଓ ଥିବାର ମଧ୍ୟରେ




ପ୍ରଥମ ପୁରୁଷ । ୭

